
SKORGEURA
Skorgeura naturreservat vart oppretta i 
2003. Formålet med vernet er å ta vare på 
ein uvanleg artsrik flora og ei stor spenn-
vidde i ulike naturtypar frå fjellnatur til rike 
og produktive edellauvskogar. Området 
har også store verdiar innafor geologi, 
vitskap og oppleving. Reservatet er  
på 2,5 km2.

Naturgrunnlag

Skorgeura er eit mektig naturdokument,  
dominert av store blokkfelt, ryggar og 
haugar. For om lag 12 500 år sidan, medan 
landet var pressa ned av isen, vart det sett 
av sand og grus til eit delta frå ein bre som 
låg oppe i dalen. Ura vart til i eit gigantisk 
skred for om lag 11 000 år sidan. Ein fjell­
rygg like sør for Nykkjavatnet, 800 høgde­
meter over fjorden, kollapsa og utvikla eit 
20 mill. m3 stort fjellskred som gjekk over 
grusdeltaet og vidare tvers over Ørsta­
fjorden. Skredet som også tok med seg 
store mengder morenejord, må ha laga ei 
stor flodbølgje i fjorden.

Vegetasjon

I skogen er det mykje bjørk og stadvis område med osp og hasselkratt. Aust for 
Skorgeelva er det nokre større førekomstar med gråorskog. Det er nokre få almetre i 
lia. Alm vert no karakterisert som ein nasjonal raudlisteart. Som det går fram av eitt 
av bileta, er alm utsett for hjorteskade og står i fare for å kome bort frå reservatet.    
	 Mykje av bjørkeskogen er av relativ fattig karakter, men på rikare mark mellom 
steinmassane og i skredmarka er det felt med meir finkorna materiale og som gir 
eit rikare jordsmonn som til dømes under Hagekamben. I dei rike områda veks det 
artar som mellom anna myske, kratthumleblom, svarterteknapp, kranskonvall,  
orkideen breiflangre, liljekonvall, sanikel, lundgrønaks, kusymre, skogfredlaus, 
steinnype, korsved og vivendel. På alm veks det sølvnever og lungenever. På osp 
blåfiltlav og stiftfiltlav og på rogn kan ein finne skubbenever.   

Velkomen til Skorgeura
Vernet er ikkje til hinder for tradisjonelt friluftsliv og sanking av bær  
og matsopp, men vi vil be om at du: 

•	 viser omsyn til plante- og dyrelivet.  Vegetasjonen er freda mot ein kvar skade.

•	 respekterer at motorisert ferdsel er forbode.   

I reservatet er det elles forbod mot mellom anna hogst, terrenginngrep  
og utbygging.              

Verneforskrifta, forvaltningsplanen og annan informasjon om reservatet er 
lagt ut på   www.naturbase.no        Sjå også www.miljostatus.no

Dyreliv

Reservatet har ein sers artsrik og tett 
hekkebestand av fugl, og med  
dominans av artar som i særleg grad er 
knytt til rike og produktive lauvskogar.   
I ei undersøking vart det påvist 74 fugle­
artar som til dømes hekkande kvitrygg­
spett og kattugle.  

Skjøtsel

Det er fleire skjøtselsbehov i reservatet, 
og det er i den samanheng eit mål å få 
fjerna treslag som naturleg ikkje høyrer 
til i området som gran og platanlønn.  
Spreiinga av lønna skjer mellom anna 
ved å trenge bort alm og hassel.  


